
      Հոդված 1. Հայաստանի Հանրապետության  2002 թվականի հունիսի 4-ի  ջրային օրենսգրքի (այսուհետ` Օրենսգիրք) 1-ին հոդվածը լրացնել  հետևյալ բովանդակությամբ նոր պարբերություններով.
       <<ջրային ռեսուրսների պահպանության դրամագլուխ՝ կենտրոնական գանձապետարանում ջրային ռեսուրսների կառավարման և պահպանության պետական լիազոր մարմնի անվամբ բացված ավանդային հաշվեհամարին ջրօգտագործողների կողմից հատկացված գումարներ, որոնք ուղղվում են ստորերկրյա ջրերի արդյունահանումից հետո հորատանցքերի կոնսերվացմանը և լուծարմանը.
ջրօգտագործող՝ ջրային ռեսուրսներից ջրօգտագործում իրականացնող ֆիզիկական կամ իրավաբանական անձ:>>:
    Հոդված 2. Օրենսգրքի 11-րդ հոդվածի 2-րդ մասը լրացնել հետևյալ բովանդակությամբ  9-րդ կետով. 
      9)<<իրականացնում են ջրօգտագործման թույլտվության պայմանների  և պահանջների ուսումնասիրություն, ջրային ռեսուրսների փաստացի վիճակի զննում և   կազմում են համապատասխան արձանագրություններ>> բառերով։
      Հոդված 3. Օրենսգրքի 30.2-րդ հոդվածը վերջին պարբերությունից առաջ լրացնել հետևյալ բովանդակությամբ նոր պարբերությամբ. 
          <<Ջրօգտագործման թույլտվության պայմանների կամ պահանջների խախտումը հավաստող փաստաթուղթ է համարվում տեսչական մարմնի  կողմից  ընդունված և ուժի մեջ մտած  վարչական ակտը  կամ դատարանի  ուժի մեջ մտած վճիռը, կամ դատավճիռը:>> բառերով։
 Հոդված 4. Օրենսգրքի 33-րդ հոդվածի վերջին պարբերության <<ժամկետով և պայմաններով>> բառերից հետո լրացնել <<՝ջրօգտագործողի կողմից մինչև ջրօգտագործման թույլտվության գործողության ժամկետի ավարտը ներկայացված համապատասխան դիմումի հիման վրա>> բառերը:
 Հոդված 5. Օրենսգրքի 34-րդ հոդվածի 1-ի մասը շարադրել հետևալ խմբագրությամբ՝ <<Ջրօգտագործման թույլտվության պայմանների փոփոխման դեպքում, բացառությամբ այն դեպքերի, երբ դրանք ուղղված են շրջակա միջավայրի պահպանությանը,  թույլտվություն ունեցող անձը ներկայացնում է նոր հայտ՝ սույն օրենսգրքով սահմանված կարգով նոր ջրօգտագործման թույլտվություն ստանալու համար:  Շրջակա միջավայրի  պահպանությանն ուղղված  դեպքեր են համարվում  ջրօգտագործման թույլտվությամբ տրված ջրառի ծավալների  նվազեցումը, կամ ռեժիմի կրճատումը կամ ջրային ռեսուրս կամ բաց ջրավազան  հեռացվող կեղտաջրի  որակի  բարելավումը: Ջրօգտագործման թույլտվությամբ տրված ջրառի ծավալների  նվազեցման և/կամ ռեժիմի կրճատման, և/կամ ջրային ռեսուրս կամ բաց ջրավազան  հեռացվող կեղտաջրի որակի բարելավման դեպքում ջրօգտագործման թույլտվությունը վերաձևակերպում է ջրային ռեսուրսների կառավարման և պահպանության մարմինը` ջրօգտագործողի կողմից ներկայացված հայտի հիման վրա: Եթե ջրօգտագործման թույլտվություն ունեցող անձը նոր թույլտվություն չի ցանկանում կամ հրաժարվում է ջրօգտագործման իր թույլտվությունից, ապա նա այդ մասին գրավոր տեղյակ է պահում Ջրային ռեսուրսների կառավարման և պահպանության մարմնին և վերադարձնում է ջրօգտագործման թույլտվության իր օրինակը՝ կատարելով նշում դրանից հրաժարվելու մասին:>>:

 Հոդված 6.  Օրենսգրքի 37-րդ հոդվածը լրացնել հետևյալ բովանդակությամբ նոր մասերով.
  <<Ջրօգտագործման փաստացի չափաքանակները հաշվառելու համար ջրային ռեսուրսների կառավարման և պահպանության մարմնի կողմից սույն օրենսգրքի  32-րդ հոդվածի 12-րդ կետի համաձայն ջրօգտագործման թույլտվության մեջ ամրագրվում է ջրահաշվիչ (ջրաչափիչ/հոսքաչափիչ) սարքեր տեղադրելու պահանջը։ Կրկնակի (երկրորդային) ջրօգտագործման ժամանակ ջրային ռեսուրսների կառավարման և պահպանության մարմինը կարող է ջրօգտագործման թույլտվության մեջ չամրագրել ջրահաշվիչ (ջրաչափիչ/հոսքաչափիչ) սարքերի տեղադրման  պահանջը:

    Ջրօգտագործողի կողմից այդ սարքերի տեղադրման ժամկետները նշվում են ջրային ռեսուրսների կառավարման և պահպանության մարմնի կողմից ջրօգտագործողին տրամադրվող ջրօգտագործման թույլտվության՝ որպես ջրօգտագործման թույլտվության անբաժանելի մաս  համարվող պայմաններում:

   Ջրահաշվիչ (ջրաչափիչ/հոսքաչափիչ) սարքերը տեղադրելուց հետո ենթակա են կնքման ջրային ռեսուրսների կառավարման և պահպանության մարմնի կողմից՝ Կառավարության  սահմանած կարգով:>>: 
 Հոդված 7. Օրենսգրքի 37.1-րդ հոդվածի 7-րդ պարբերությունը շարադրել հետևյալ  խմբագրությամբ.
   <<Հորատանցքի միջոցով ստորերկրյա քաղցրահամ ջրերի օգտագործումն իրականացվում է երկու փուլով. հորատանցքի կառուցմամբ՝ ջրօգտագործողի կողմից դրամագլխի հաշվին հատկացված գումարների առկայության և հորատանցքի նախագծային երկրաբանատեխ​նիկական կտրվածքի հիման վրա և հորատանցքի շահագործմամբ՝ կառուցված և շահագործվող հորատանցքի անձնագրի հիման վրա: 

   Ջրօգտագործողի կողմից ջրօգտագործման թույլտվությամբ շահագործվող հորատանցքերի համար դրամագլուխի գումարը պետք է ձևավորվի սույն օրենսգրքի 37.2-րդ հոդվածով սահմանված՝ դրամագլխի  չափի  հաշվարկման  կարգի   և  վճարման  ժամանակացույցի վերաբերյալ որոշումն ուժի մեջ մտնելուց հետո երեք տարվա ընթացքում:>>:
Հոդված 8. Օրենսգրքը լրացնել նոր հոդվածով հետևայլ բովանդակությամբ.

 <<Հոդված 37.1.1.  Ջրային ռեսուրսների պահպանության դրամագլուխ 
1. Ջրօգտագործողի կողմից ստորերկրյա ջրային ռեսուրսից հորատանցքի միջոցով ջրառ իրականացնելու դեպքում սահմանված չափով կատարվող հատկացումների հաշվին ստեղծվում է Ջրային ռեսուրսների պահպանության դրամագլուխ: Դրամագլխի օգտագործման, չափի  հաշվարկման և  վճարման  ժամանակացույցի կարգը սահմանում է կառավարությունը:  
2. Ջրային ռեսուրսների պահպանության դրամագլխին հատկացումներ կատարելու ջրօգտագործողի պարտականությունը ներառվում է ջրօգտագործման թույլտվության մեջ:

3. Ջրային ռեսուրսների պահպանության դրամագլխի գումարները պահվում են կենտրոնական գանձապետարանում բացված լիազոր մարմնի ավանդային հաշվում և բացառապես օգտագործվում են` 

1) ջրօգտագործողի կողմից ստորերկրյա ջրերի արդյունահանումից հետո հորատանցքերի կոնսերվացման և լուծարման համար.

2) ջրօգտագործողի գործունեության հետևանքով բնությանը և շրջակա միջավայրին հասցված և նրա կողմից չհատուցված վնասների վերականգնման նպատակով:>>:
  Հոդված 9. Օրենսգրքի 37.2-րդ  հոդվածում՝ 
  1. Նախավերջին պարբերությունը շարադրել հետևյալ խմբագրությամբ.
  <<Հորատանցքերի լուծարումը կամ կոնսերվացումն իրականացվում են այն անձանց միջոցների հաշվին, որոնց սեփականության իրավունքով պատկանող տարածքում է գտնվում  տվյալ հորը, բացառությամբ ջրօգտագործողի կողմից դրամագլխի հաշվին հատկացված ամբողջական գումարի առկայության պայմաններում հորատված խորքային հորերի, որոնց լուծարումը  կամ կոնսերվացումն իրականացվում են  դրամագլխի հաշվին, իսկ դրամագլխի հաշվին ոչ ամբողջությամբ հատկացված գումարի դեպքում՝ տարբերությունը վճարվում է ջրօգտագործողի միջոցներով:  Դրամագլխի հաշվին գումար հատկացնելը չի տարածվում ջրային ոլորտում խմելու ջրամատակարարման կամ ջրահեռացման (կեղտաջրերի մաքրման) ծառայությունների մատուցման համար լիցենզավորված գործունեություն իրականացնող անձանց վրա>>: 

2. Հոդվածը լրացնել հետևալ բովանդակությամբ նոր պարբերությամբ.
 <<Սույն հոդվածով նախատեսված միջոցառումների կատարումից հետո ջրօգտագործողի կողմից դրամագլխին վճարված գումարի մնացորդը վերադարձվում  է  ջրօգտագործողին:>>:
Հոդված 10. Անցումային դրույթներ
1.  Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
2. Մինչև սույն օրենքն ուժի մեջ մտնելը ջրօգտագործման թույլտվություններ ունեցող ֆիզիկական և իրավաբանական անձանց կողմից դրամագլխի հաշվին վճար կատարելու չափի  հաշվարկման կարգը և վճարման ժամանակացույցը սահմանում է կառավարությունը:
   3. Սույն օրենքն ուժի մեջ մտնելուց  հետո Կառավարությունը սահմանում  է.
   1) ջրօգտագործողի կողմից տեղադրված  ջրահաշվիչ (ջրաչափիչ/հոսքաչափիչ) սարքերը ջրային ռեսուրսների կառավարման և պահպանության մարմնի կողմից կնքելու  կարգը՝  վեց ամսվա ընթացքում,
       2)  դրամագլխի օգտագործման, հատկացումների, չափի  հաշվարկման և  վճարման  ժամանակացույցի կարգը ՝ վեց ամսվա ընթացքում։
